
Rúsdrekka- og narkotikaráðið  


Høgni Hoydal

Landstýrismaður í lógarmálum

Eg havi frá Bergur Berg fingið fyrispurning hvat eg sum rúsevnisráðgevi hjá Rúsdrekka- og Narkotikaráðnum havi at viðmerkja til fyrispurningin hjá Finni Helmsdal viðvíkjandi rúsevnisnýtsluni í Føroyum.

Mínar viðmerkingar eru í kursivari skrift.

Spurningarnir vóru hesir:

1. Hevur landsstýrið møguleikar fyri at fylgja við, hvussu munandi rúsevnisnýtslan er her á landi?
Ad.1. Rúsdrekka- og Narkotikaráðið hevur í nøkur ár gjørt spurnakanningar í skúlunum. Kanningarnar hava altí vent sær til tey 15 ára gomlu í 9. flokki. 

Seinast henda kanning var gjørd var í 1999. Tvær ferðir, í 1995 og 1999 hava vit gjørt hesar kanningar i samstarvi við stóru alevropeisku verkætlanina ESPAD (European School Survey Project on Alkohol anr Other Drugs). Hesar seinast nevndu kanningar eru á høgum vísindaligum støði og eru sera nyttugar í fyribyrgingararbeiðinum.

Tvey viðurskifti her haldi eg mann eigur at fyrihalda seg til:

a) Rúsdrekka- og Narkotikaráðið hevur tey seinastu 2 árini havt sera ótryggan karm at virka í. Vit hava vita at stovnurin skuldi leggjast niður og eisini vita at nýggjur stovnur, Fyribyrgingarráðið, skuldi hava okkara arbeiðsuppgávur, men púra óvist hevur verið um okkara starvsfólk skuldi í nýggja stovnin og ongar mannagongdir hava verið fyri at tryggja at okkara royndir fóru at vera varðveittar í nýggja ráðnum. Fyribyrgingarráðið er enn ikki farið til verka og hóast vit hava spurt ofta so hava vit ikki fingið nakrar ábendingar um, um nýggji stovnurin vil yvirtaka nakað frá okum. Henda støðan hevur viðført at fyrrverandi rúsevnisráðgevin gavst í arbeiðinum og nýggjur ráðgevi varð settur í vár fyri at enda okkara ymisku verkætlanir og ábyrgdir. 

Stovnurin hevur undir hesum umstøðunum ikki gjørt nýggjar hagfrøðisligar kanningar seinastu tvey árini. Hetta má sigast vera spell tí broytingar viðvíkjandi rúsevnisnýtslu og –mynstri eru ofta bæði skjótar og umfatandi.

Eg vil staðiliga mæla til at álagt verður nýggja stovninum, Fyribyrgingarráðnum, at halda áframm við árligum kanningum og avgjørt eisini halda áfram við ESPAD samstarvinum. Í løtuni kann einki sigast um hvørvítt kanningarnar halda áfram.

b) Kanningarnar hava bert lýst støðuna hjá 15 ára gomlum og eg vil mæla til at kanningar í framtíðini eisini vera gjørdar av eitt sindur eldri ungum, t.d. 18 ára gomlum ella 20-22 ára gomlum

2. Hevur landsstýrið fingið ábendingar um ella staðfest, at nýtslan av hørðum rúsevnum er vaksandi í Føroyum?
Ad2. Vit kunnu ikki staðfesta um nýtslan er vaksandi. Sum nevnt omanfyri eru nýggjastu tølini 2½ ára gomul og lýsa bert støðuna fyri tey 15 ára gomlu. Tey tølini vísa at nýtslan av hasj var minkandi og eitt sindur vaksandi av sterkari rúsevnum. Eisini sigur seinast kanningin at rúsdrekkanýtslan var vaksandi millum ungar dreingir og at nýtslan minkaði hjá gentunum.

ESPAD kanningin staðfesti at rúsevnismisnýtslan veksur í stórum í londunum rundan um okkum og eg meini at grund er at halda at sama gongd fer at raka okkum um einki verður gjørt.

Tey ungu og teirra avvarandi (foreldur, lærarar, skúlaleiðarar og onnur) sum eg komi í samband við í mínum arbeiði geva mær ábendingar um at nýtslan av bæði hasj og av sterkari evnum er vaksandi. Somu ábendingar havi eg fingið frá teimum løgreglumonnum sum eg ofta samstarvi við (løgreglumennirnir Regin Jørgensen og Jens Jensen frá Narkotikabólkinum á Politistøðini í Tórshavn).

Hetta er sum sagt ábendingar. Tíverri eru eingi nýggj hagtøl.

3. Um landsstýrið hevur fingið slíkar ábendingar ella staðfestingar, hevur landsstýrið so ítøkiligar ætlanir um átøk í mun til:

· styrkjan og mennan av eftirlitinum við innflutninginum?

· styrkjan og mennan av arbeiðsumstøðum og arbeiðsmøguleikum hjá okkara rúsevnisløgreglu ( nú vit allíkavæl skulu yvirtaka málsøkið)?

· upplýsingar- og fyribyrgingararbeiði?

Ad.3, triði spurningur. Eg havi júst fingið at vita frá formanninum í Fyribyrgingarráðnum, Heðin Thomsen, yvirlækni, at Fyrinyrgingarráðið hevur avgjørt at seta eitt fólk í ½ tiðarstarv frá 1. januar 2002. Arbeiðsetningurin hjá Fyribyrgingarráðnum er nógvar ferðir størri enn hjá Rúsdrekka- og Narkotikaráðnum, sum skal leggjast niður nú á nýggjárinum. Eg veit ikki meira ítøkiligt hvussu Fyribyrgingarráði ætlar sær at arbeiða, men vil tó staðiliga mæla mynduleikunum til ikki at minka um fyribyrgingararbeiði. Vit á Rúsdrekka- og Narkotikaráðnum eru bangin fyri at nógv av tí sum ráðið hevur lagt lunnar undir, og fingið upp at staðið, fer at fella burtur.

· revsiásetingar og revsihættir?

· hvussu ein kann verja tey blaðungu mótvegis teimum, sum vilja gera tey til misnýtarar?

· átøk í hesum sambandi, sum eru tillagað okkara samfelag, okkara mentan og hugburði?

Ad 3, fjórða og fimta spurningi. Rúsdrekka- og Narkotikaráðið hevur tað áskoðan at besta fyribyrgingin er at geva børnunum ein góðan førleika at sjálvi taka skilagóðar avgerðir viðvíkjandi rúsevnum. Vit hava, í góðum samstarvi við Lions klubbunum í Føroyum, fingið til vega frálærutilfar á høgum støði, og á føroyskum, til 4-6 flokkarnar. Vit hava havt umleið 300 fólkaskúlalærarar á skeið fyri at læra seg at nýta hetta tilfari (Lions Quest kalla). Tað er avgjørt tørvur á endurútbúgving av hesum lærarum, uppfrískandi skeið og nýggj skeið. Eg mæli til at Fyribyrgingarráðnum verður álagt at halda áfram við hesum arbeiði.

4. Ella sær landsstýrið rúsevnistrupulleikar sum ein av nógvum, ið koma henda vegin fyrr ella seinni?

Ad 4. Ongin orsøk er til at halda at mynstur vit síggja aðrastaðni ikki fara at koma hendan vegin. Allar royndir siga okkum at so er gongdin. Tað merkir kortini ikki at at vit ikki kunnu ávirka gongdina almikið. Tað velst um hvat vit sum samfelag gera á fyribyrgingarøkinum. Her hugsið eg bæði um mítt arbeiðsøki og um lógararbeiði, løgregluna, skularnir o.s.fr.v.

Eg mæli til at menna politikkin á hesum øki. Í staðin fyri at síggja tað sum eina møguliga eyka útreiðslu so er øll grund til heldur at síggja hetta arbeiði sum eina íløgu í tað allarbesta vit eiga: okka børn og ungu. 

Fíggjarliga loysir fyribyrgingararbeið seg eisini sera væl.

Eg sendið hjálagt eitt úrval av seinastu hagtølunum.

Tit eru sjálvandi vælkomin at spyrja nærri um tørvur er á tí

Vinarliga

Carl August Arge, Rúsevnisráðgevi

31 51 55 ella 21 51 55

Tórshavn, tann 07-12-01


J.Nr.: 20010327-01a


(at tilskila í svari)

